
Mathura Madhuri

મથુરા-માધુરી

જયતિ સા પરમાદ્ભુતરાધિકા-
રમણવૃત્તપવિત્રતરીકૃતા ।

કુસુમિતદ્રુમરાજિવિરાજિતા
વ્રતતિકાતતિકાપરિવેષ્ટિતા॥ ૧॥

સરસરાસવિહારરતસ્વભૂ-
ચરણપઙ્કજલાઞ્છિતભૂતલા ।

વનગુહાન્તરવાસકસજ્જિકા-
નવરતા વરતામરસોદકા॥ ૨॥

અભિનવસ્ફુટશાખિશિખાસ્ખલ-
ત્કુસુમસંહતિસઙ્કુલસઞ્ચરા ।

નદદુદારખગાવલિરુચ્ચકૈ-
રુપવના પવનાધુતપલ્લવા। ॥ ૩॥

રુચિરકુઞ્જગૃહાન્તરસઞ્ચર-
દ્ભુજગભોજિવિકાસિતતાણ્ડવા ।

વિપુલસૂરસુતાપુલિનાન્તરે
સુનયનાનયનાદરજૃમ્ભિતા । ॥ ૪॥

વિકિરકેલિવિમર્દસમુચ્ચર-
ત્કુસુમસૌરભસાન્દ્રદિગન્તરા ।

કિમપિ ચેતસિ નર્મ વિતન્વતી
મુરજિતોઽરજિતોદ્ધતસમ્પદઃ॥ ૫॥

સ્ફુરિતનૈકવિધચ્છવિતૂલિકા -
લિખિતવર્ણચયૈર્હરિનામભિઃ ।

મધુરચિત્રભૃતાસુ કનત્પ્રજા-

સુખચિતા ખચિતાઽઽલયભિત્તિષુ॥ ૬॥

મથુરા-માધુરી

નિવિડભાવસમેધિતભાસ્વર -
સ્વરજુષાં  રજસાં તમસામપિ ।

ક્ષતિકૃતાં મહતાં હરિકીર્તન -

ધ્વનિરમા નિરમાનિતકલ્મષા॥ ૭॥
વિબુધસદ્મસુ પલ્લવિતોલ્લસ-

લ્લલિતભાગવતામૃતસેવિભિઃ ।
વિવિધભક્તજનૈશ્ચ સમન્તતો

વલયિતા લયિતાલવિઘૂર્ણિતા  ॥ ૮॥
અયોધ્યાદિપુરીશ્લેષેણ મથુરા-

મહિતરામચરિત્રપવિત્રિતા
લલિતસારવનીરતરઙ્ગિતા  ।

દશરથસ્ય પુરીવ હરીક્ષિતા (અયોધ્યા)
શુભરતા ભરતાશયસંસ્કૃતા॥ ૯॥

સતતસઙ્ગતસાધુમહોદયા -
ઽધિમણિકર્ણિકવિષ્ણુપદાઞ્ચિતા   । (કાશી)

સ્મરજિતો નગરીવ શિવોજ્જ્વલા
સુરુચિરા રુચિરાજિતનાગરા॥ ૧૦॥

ગહનસાલસમાકલિતાવને
પ્રતિદિનં વિકસન્મધુસૂદના ।

યદુપુરીવ ચ સાગરસંશ્રિતા (દ્વારાવતી-દ્વારકા)
મધુરસાધુરસા સ્ફુરદુદ્ધવા॥ ૧૧॥

પ્રથિતવિક્રમરમ્યરસાશ્રયા
સરિતમાદધતી ખલુ ભાસ્વતીમ્ ।

સ્ફુરિતધામમહેશમવન્તિકા (અવન્તિકા, ઉજ્જૈન)
કવિકલાવિકલાકલનાલયા॥ ૧૨॥

અધિગતાઽધિકદક્ષિણમણ્ડલં
સદનુકમ્પકૃતિસ્થિતિશાલિની  ।

મુદિતમુક્તિસતીવરકાઞ્ચિકા (કાઞ્ચિપુરમ્)
સુરચિતારચિતાઘવિનાશના॥ ૧૩॥

સ્ફુરદુદગ્રસુપર્વતરઙ્ગિણી
વિબુધદક્ષનિરૂપિતસત્ક્રિયા ।

વ્રજવતી મહતાં બહુમાયકા- (માયાપુરી-હરિદ્વાર)
ગમહિતા મહિતા શ્રુતશાસનૈઃ॥ ૧૪॥

અમરરાજપુરીવ સુવજ્રિકા
ભુજગરાજપુરીવ સુભોગિકા ।

મધુપુરીપ્રતિસદ્મમનોહર- (મથુરા)
ન્નવસુધા વસુધામલભૂષણા॥ ૧૫॥
॥ ઇતિ મથુરા-માધુરી સમાપ્તા॥

First 7 verses are for Mathura and the last 7 are for places

mokShadAyikA ayodhyA, mathurA, mAyA(puri), kAshI, kAnchI,

avantikA, (jagannatha)purI, dvArAvatI

